
Sambil kata begitoe, njonja moeda itoe masoek lagi ka dalem, seraja berseroe :

„Soan ! Soan ! soedahan, Soan ?“

„Tanggoeng, tjim, sedikit lagi.“

Gadis itoe sedeng berpoepoer. Lantaran entjimnja treakin padanja, ia djadi berias lebi tjepat, hingga sigra djoega soeda djadi selesi.

„Hajo da kita brangkat, lama-lama nanti kamaleman,“ kata poelah njonja Koei-liat.

Soan-nio ikoeti entjimnja berdjalan kaloear. Njonja Koei-liat lantas maoe mengoentji pintoe, tapi gadis itoe laloe berkata :

„Kaloe mentar entjek poelang, bagimana ? Dengenan ia belon makan. Lebi baek rapetin sadja dan kirim-kirim sama tetangga.“

„Ja, begitoe djoega baek. Tapi kamana ia soeda pergi, sampe begini waktoe belon poelang ? Orang maoe djalan bolehnja ada sadja jang begini-begitoe.“

Sambil menjomel begitoe, njonja moeda itoe laloe pergi menjeblah, dan seroeken dari depan pintoe :

„Nja Tjeng, nja Tjeng, saia kirim-kirim pintoe, ja! Mentaran saia balik.“

„Baek," saoet satoe soeara dari dalem, „maoe ka mana ?“

„Dekat, mentaran djoega saia balik.“

Kamoedian Soan-nio bersama entjimnja itoe lantas berdjalan, diboentoeti oleh Emot, jang koetika itoe roepanja ada amat bergirang.

